
Алабуга шәһәре “Университет” мәктәбенең 
татар теле һәм әдәбияты укытучысы 

Тукайны аңлап укырга кирәк...
Мәктәп елларында Тукайны еш укырга, еш ятларга кирәк иде, мин моның файдасын да, мәгънәсен да аңламый идем. Таныш булмаган авыр сүзләр, истә калмый торган юллар, күпме көчне алган бу шигырьләр... 
Бүгенге көндә мин мәктәптә татар теле һәм әдәбияты укытучысы булып эшлим һәм үземне Тукай иҗатына мөккибән кеше дип әйтә алам. Унынчы сыйныфта укыган чагымда әдипнең шигырьләрен аңлап укый башладым һәм нәкъ менә шул вакытта язучы иҗатына мәхәббәт тә уянды. 
Әйе, Тукайны аңлап укырга кирәк, чөнки һәр шигырендә әдипнең хисләре, уй-кичерешләре, күргән кайгы-шатлыклары, халыкка әйтергә теләгән фикерләре уелып ята. Кайсы гына шигырен алсаң да, аны укыган вакытта шагыйрьнең үзе белән әңгәмә алып барган кебек хис туа.
Җиденче-сигезенче сыйныфларда бирелә торган шигырьләре укучылар өчен катлаулырак дип уйлыйм. Балачактан әле чыкмаган бала өчен, Тукай әйтергә теләгән фикерләр артык әһәмияткә ия түгел.
[bookmark: _GoBack]Тукайның иҗатына бер гашыйк булган кеше, гомере буена аның шигырьләрен ярата дигән фикер миндә тирәнтен яши. Бер аңлап, чын мәгънәсенә төшенгән кеше Тукайның үзе белән танышкан кебек була. Һәм бу бер тылсымга охшаш күренеш. 
Бу дөньяны инде 110 ел элек бик яшли калдырып китсә дә, аны татар халкы гына түгел, ә бөтен дөнья белә, хөрмәт итә, ярата... Аның туган көне ел да бик зурлап үткәрелә, шигырьләре көйгә салына, әкиятләре буенча мультфимнар, нәфис фильмнар төшерелә. “Туган тел” шигыре Татарстанның икенче гимны дәрәҗәсенә күтәрелде.
Шулкадәр халык мәхәббәтен яулап ала алган язучы-шагыйрьләрне бармак белән генә санарлык, дип уйлым. Минем әдәбият укытучысы әйтә иде: “Инша язган вакытта бөтен язучыларны да әдәбият күгендә кояш дип язмагыз. Кояш берәү – һәм ул Тукай”. Бу сүзләр минем күңелемдә мәңгегә уелып калганнар. Һәм мин бу сүзләр белән килешәм, чөнки, чыннан да, Тукай әдәбият күгендә мәңге сүнмәс, иң якты йолдыз булып, Кояш булып балкый. 

